1. Maí Ávarp 2009
Góðir félagar til hamingju með daginn alþjóðlegan baráttudag verkafólks.

Nú sem aldrei fyrr er nauðsynlegt að verja kjör launafólks og standa vörð um þau réttindi sem áunnist hafa og tryggja atvinnu fyrir landsmenn.

Almenningur í landinu stendur frammi fyrir gífurlegum erfiðleikum sem ekki er séð fyrir endann á og nú hvílir mikil ábyrgð á herðum stjórnvalda- sveitarfélaga- atvinnurekendum og launþegahreyfingunni að taka nú höndum saman og komast í gegnum þessa úlfakreppu með sameiginlegu átaki allra -þar sem afkomuöryggi heimilanna verði tryggt –byrðunum  skipt réttlátlega og þeim sem minnst mega sín verði hlíft og velferðarkerfið og grunnþjónustan varinn

Það verður að skera niður allt bruðl og óhóf hvaða nafni sem það nefnist og forgangsraða upp á nýtt í þjóðfélaginu í nafni réttlætis.

Uppgjör verður að fara fram gagnvart þeim fjárglæframönnum sem gömbluðu með fjöregg þjóðarinnar hér heima og erlendis og skildu þjóðina eftir í sárum – skulduga upp fyrir haus og með skuldabagga til handa næstu kynslóðum---
Svei þeim öllum........

Einnig skulum við hafa það sem víti til varnaðar þann stóra þátt stjórnvalda á þessum tímum sem leyfðu óheftri frjálshyggju og græðgisvæðingu ráða ferðinni í landinu. Við skulum ekki hleypa óheftum markaðslögmálum lausum aftur í þjóðfélaginu.

Næstu 2 til 3 árin verða launafólki erfið og það er staðreynd sem ekki verður umflúin og allir gera sér grein fyrir. Þeir staðir sem geta haldið uppi

atvinnu verða sterkari en aðrir því aukin verðmætasköpun innanlands mun verða eitt sterkasta tæki okkar til að komast í gegnum þessa erfiðleika.

Við skulum minnast þess að almennt launafólk setti þessa þjóð ekki á hausinn en situr samt sem áður upp með byrðarnar og engar kjarabætur.

Verkafólk fékk ekki umsamdar launahækkanir 1. mars sl.  og var þeim frestað vegna erfiðleika margra fyrirtækja--- 
Þess vegna varð gífurleg reiði þegar HB- Grandi greiddi hluthöfum sínum

háan arð en ætlaði ekki að greiða umsamdar hóflegar launahækkanir.

Þeir sáu þó að sér- vegna mikillar réttlátrar reiði og hneykslunar sem varð í þjóðfélaginu.

En þetta sýnir að fólk lætur ekki bjóða sér lengur hvað sem er- fyrirtæki mega ekki misnota aðstöðu sína gagnvart launafólki í skjóli ástandsins og fólk krefst heiðarleika og sanngirni.  Því raunveruleikinn er sá að atvinnurekendur og verkafólk geta ekki án hvors annars verið- en kökunni verður að vera skipt af réttlæti.

Íslenska þjóðin hefur oft verið sögð sem ein stór fjölskylda- þar sem ekki ríkir stéttaskipting  og almenningur hafi haft það þó nokkuð gott í samanburði við mörg önnur ríki sem við berum okkur oftast saman við. En í þeirri rússíbanareið sem við höfum verið í undanfarin ár hefur þessi mynd skekkst allverulega og gífurleg eignatilfærsla orðið til í þjóðfélaginu.

Komið hefur fram að um 1% þjóðarinnar á um 20% eigna í landinu er þetta í lagi ég segi-- nei---

Vonandi verður hægt að ná einhverjum fjármunum  aftur af þeim fjárglæframönnum sem hlaupa nú um eins og hauslausar hænur út um víða veröld og flytja meðal annars lögheimili sitt til Rússlands svo ekki sé hægt að nálgast þýfi þeirra og hefur þeim tekist að koma miklu fé í skattaskjól og fjármálaparadísir erlendis.
Lítil er reisn þessara manna sem deildu og drottnuðu á Íslandi eins og kóngar og höfðu hjörð af klappliði í kringum sig. En eitt getum við lært af þessum ósköpum að setja alltaf manngildið ofar auðgildinu og að hin raunverulegu verðmæti er fólkið sjálft í landinu og þau verðmæti sem það skapar með hörðum höndum og sú menntun og þekking sem til staðar er hjá þjóðinni og verður drifkraftur okkar til framtíðar.
Ég vil að lokum segja það að í þeim ólgusjó sem framundan er hjá þjóðinni, megum við ekki missa trúna á framtíðina og við verðum að sjá fyrir endann á erfiðleikunum með von um bjartari tíð með blóm í haga.
Brýnustu verkefnin sem snúa að hag alls launafólks í landinu er að vextir lækki hratt og að verðbólgan hjaðni  svo stöðugleiki komist á og að hjól atvinnulífsins fari að snúast aftur af fullum þunga.

Með samtakamætti þjóðarinnar munum við komast í gegnum þennan ólgusjó og sjá fram á betri tíma en við viljum heldur ekki að neinn falli útbyrðis í þeirri sjóferð sem framundan er hjá þjóðarskútunni--- því við erum ein stór fjölskylda sem berum ábyrgð á hvort öðru og saman munum við byggja upp réttlátt þjóðfélag að nýju.
